
АНАТАЦЫЯ

У артыкуле на прыкладзе сорту беларускай селекцыі Лойко вызначаны тэрміны наступлення асноўных фенала-
гічных фаз персіка, а таксама неабходная сума эфектыўных тэмператур вышэй за +5 °С для іх праходжання, устаноў-
лена працягласць вегетацыйнага перыяду.

Прыводзяцца тэрміны пачатку арганагенезу зачаткаў кветкі пасля суровай зімы і пашкоджання генератыўных 
пупышак, шкілетных галін. Паказаны асаблівасці працякання працэсу дыферэнцыяцыі на працягу перыяду вегета-
цыі і неабходныя сумы эфектыўных тэмператур для кожнага этапу арганагенезу кветкі ва ўмовах цэнтральнай зоны 
Беларусі. 

Атрыманыя даныя сведчаць, што ў канцы лістападу працэс дыферэнцыяцыі ў большасці генератыўных пупы-
шак спыняецца на этапе VII b з добра абасобленым зачаткам песціка і яго выразнай дыферэнцыяцыяй на рыльца 
і слупок. У выпадку адліг на працягу зімы працяканне працэсу арганагенезу не спыняецца, і ў лютым развіццё за-
чаткаў кветкі ў генератыўных пупышках дасягае VIII этапу з фарміраваннем семязавязі і ростам тычынкавых ніцей 
з пыльнікамі характэрнай формы.

УВОДЗІНЫ

На сучасным этапе развіцця пладаводства персік дзякуючы сваёй ураджайнасці, скараплод-
насці і высокай якасці пладоў з’яўляецца самай распаўсюджанай костачкавай культурай у свеце [1]. 
Больш за тое, у кантэксце развіцця канцэпцыі здаровага харчавання вельмі важна адзначыць  
і лячэбна-прафілактычны аспект ужывання персіка, абумоўлены перш за ўсё ўтрыманнем у пла-
дах розных фенольных злучэнняў з моцнымі антыаксідантнымі ўласцівасцямі [2]. Важнымі фак-
тарамі, якія паўплывалі на шырокае распаўсюджванне гэтай культуры, з’яўляюцца: самы пра-
цяглы сярод костачкавых культур перыяд атрымання пладоў (да 3,5 месяцаў); сумяшчальнасць 
з вялікай колькасцю прышчэпаў рознага генетычнага паходжання (персік, міндаль, абрыкос, 
алыча), што дазваляе значна пашырыць магчымасці для вырошчвання на глебах розных тыпаў; 
хуткае аднаўленне тканак драўніны пры пашкоджаннях маразамі [3].

На сённяшні дзень персік вырошчваюць 60 краін свету, а плошча пад яго пасадкай складае 
больш за 1,5 млн га. Самымі буйнымі вытворцамі ў Еўропе традыцыйна з’яўляюцца Італія, 
Іспанія, Грэцыя, Францыя [4, 5]. За апошнія 10 гадоў адзначаецца павелічэнне аб’ёмаў вырошч-
вання ў Сербіі, Балгарыі, Украіне і Румыніі [1, 6].

Аналіз сучасных калекцый персіка ў розных кліматычных зонах дазваляе сцвярджаць, што 
арэал распаўсюджвання гэтай культуры значна пашырыўся на поўнач за 50º пн. ш. за апошнія 
15–20 гадоў. Калі браць пад увагу нашых бліжэйшых суседзяў, то, згодна з данымі E. Kaufmane 
і G. Laсis (2004), ва ўмовах Латвіі магчымы адбор генатыпаў Prunus persica (L.) Batsch, адаптыў-
ных да мяжы ізатэрмы на ўзроўні –23...–26 °С [7]. Таксама цікавы дослед па інтрадукцыі 
ў Польшчы, дзе ў Мазавецкім ваяводстве ёсць гаспадаркі, якія спецыялізуюцца на вырошчванні 
персіка [8]. Калі супаставіць геаграфічныя каардынаты дадзенай адміністратыўнай адзінкі, так-
сама можна зрабіць папярэднюю выснову аб магчымасці распаўсюджвання гэтай культуры ў гле-
бава-кліматычных умовах Беларусі на поўдзень ад 53° 50' пн. ш., што прыблізна адпавядае лініі 
па мяжы Гродна – Шчучын – Навагрудак – Мінск – Беразіно – Слаўгарад. 

Аналіз агракліматычных паказчыкаў па Мінскім раёне за перыяд 1989–2018 гг. паказаў істот-
нае павышэнне сярэднегадавой тэмпературы паветра на 1,5 °С, што абумовіла павелічэнне сумы 

актыўных тэмператур вышэй за 0 °С на 458 °С, вышэй за 10 °С – на 270 °С. Таксама адзначана 
зрушэнне ў бок больш ранніх вясновых тэрмінаў устойлівага пераходу сярэднясутачных тэмпе-
ратур праз 0; 5; 10; 15 °С [9, 10]. Такія змяненні клімату адчыняюць шырокія магчымасці па вы-
рошчванні цеплалюбівых культур ва ўмовах цэнтральнай зоны пладаводства Беларусі.

У РУП «Інстытут пладаводства» была створана і падтрымліваецца in situ калекцыя, якая 
ўключае ў сябе больш за 30 сартоў і гібрыдаў персіка рознага экалагічнага і геаграфічнага пахо- 
джання [11, 12]. Дадзены генафонд можна разглядаць у якасці крыніцы перспектыўных формаў 
для далейшай селекцыі. Аднак даследаванні, накіраваныя на вывучэнне асаблівасцяў феналогіі 
персіка на працягу года, тэрмінаў выхаду дрэў са стану спакою, ацэнкі рызыкі пашкоджання 
вясновымі прымаразкамі і сувязь гэтых фактараў з асаблівасцямі дыферэнцыяцыі кветкі ў клі-
матычных умовах Беларусі, раней не праводзіліся.

Для таго каб уключыць у селекцыйны працэс лепшыя бацькоўскія формы, неабходна перш 
за ўсё ацэнка патэнцыялу адаптыўнасці інтрадуцэнтаў, якая будзе грунтавацца на рознабаковым 
вывучэнні асаблівасцей біялогіі сартоў, іх рэакцыі на змяненні клімату. Шэраг генатыпаў ко-
стачкавых культур, у тым ліку і персік, схільныя да пашкоджанняў маразамі пупышак і аднага-
довых парасткаў. У сувязі з гэтым у першую чаргу неабходна атрымаць даныя аб дынаміцы ро-
сту парасткаў і асаблівасцях фарміравання на іх генератыўных пупышак. Для атрымання такіх 
ведаў неабходна правядзенне не толькі агульнай ацэнкі стану раслін, а таксама падрабязных 
даследаванняў, накіраваных на вывучэнне антагенезу генератыўнай сферы як асноўнага факта-
ру, які ў значнай ступені ўплывае на будучую ўраджайнасць.

АБ’ЕКТЫ І ЎМОВЫ ДАСЛЕДАВАННЯЎ

Назіранні за працэсам антагенезу зачаткаў кветак праводзілі на сорце персіка беларускай се-
лекцыі Лойко ў калекцыйным садзе 2018 года пасадкі, схема размяшчэння дрэў – 4 × 2 м, пры-
шчэпа – алыча, утрыманне міжраддзяў – натуральны газон. Глеба на ўчастках – дзярнова-падзо-
лістая, сярэднеападзоленая, якая развіваецца на магутных лёсападобных суглінках. Ахоўныя 
мерапрыемствы супраць шкоднікаў, хвароб і пустазелля праводзіліся згодна з Рэгламентам вы-
рошчвання костачкавых культур [13].

Лабараторныя і палявыя доследы выконвалі згодна з «Генетическими основами и методикой 
селекции плодовых культур и винограда» з улікам метадычных падыходаў, выказаных у кнізе 
«Морфогенез плодовых растений» [14, 15]. Феналагічныя стадыі раслін вызначалі ў адпаведнасці 
з пашыранай шкалой BBCH [16].

У перыяд правядзення назіранняў умовы надвор’я ў зімы 2020–2021 гг. і 2021–2022 гг. значна 
адрозніваліся. Пасля заканчэння перыяду вегетацыі ў лістападзе 2020 г. пераважна ўсталявалася 
сярэднясутачная тэмпература паветра вышэй на 3–6 °С за кліматычную норму. Устойлівы пера-
ход сярэднясутачных тэмператур 0 °С у бок зніжэння адзначаны 28 лістапада, што значна пазней 
даты па шматгадовым назіранням. Першыя прымаразкі зафіксаваны толькі ў сярэдзіне лістапа-
да. Пачатак снежня характарызаваўся тэмпературным рэжымам блізкім да кліматычнай нормы, 
з частымі адлігамі і выпадзеннем ападкаў у выглядзе мокрага снегу. Знач нае пахаладанне адзна-
чана ў перыяд 15–19 студзеня, калі тэмпература паветра была ніжэй за –20 °С, а тэмпература на 
паверхні глебы склала –28,7 °С (мал. 1).

Такія значныя маразы абумовілі пашкоджанне дрэў персіка і перш за ўсё генератыўных 
пупышак як аднаго з самых успрымальных органаў да халадовых стрэсаў у перыяд вымушанага 
пакою. Напрыканцы месяца адзначаны кароткачасовыя адлігі з максімальным значэннем тэмпе-
ратуры +4 °С, якія вельмі часта суправаджаліся завірухамі, што дазволіла захавацца снегавому 
насцілу на вышыні 10–17 см.

Важна адзначыць уплыў на стан дрэў анамальных халодных умоў надвор’я, якія склаліся ў лю-
тым. Сярэднясутачная тэмпература была ніжэй за кліматычную норму на 5,7–6,5 °С. Можна вы-
дзеліць два найбольш марозных перыяды ў гэтым месяцы: 

6–8 лютага мінімальная тэмпература на паверхні глебы склала –28,1 °С і 18–20 лютага з пры-
маразкамі на ўзроўні –25,2 °С. Да 22 лютага на працягу ўсяго месяца адліга не зафіксавана. 

Толькі ў апошняй дэкадзе месяца ўсталявалася надвор’е найбольш набліжанае да даных шмат-
гадовых назіранняў.

У лістападзе 2021 г. напярэдадні зімы таксама склаўся рэжым, дзе пераважалі сярэднясутач-
ныя тэмпературы паветра на 2–6 °С вышэй за кліматычную норму. Пераход сярэднясутачных 
тэмператур 0 °С у бок зніжэння адзначаны толькі 1 снежня, што на 13 дзён пазней шматгадовых 
назіранняў. Істотнае пахаладанне адзначана ўжо на пачатку месяца – са зніжэннем тэмпературы 
на паверхні глебы да –16…–19 °С, але ўжо пачынаючы з другой дэкады ўсталявалася тэмперату-
ра паветра на 3–7 °С вышэй за шматгадовыя значэнні. Непрацяглы марозны перыяд зафіксаваны 
ў канцы снежня з мінімальнай тэмпературай на ўзроўні –14,8 °С. Увогуле ўмовы надвор’я спры-
ялі добрай зімоўцы дрэў персіка.

У студзені і лютым назіраліся частыя адлігі да +4,4…+4,6 °С, аднак ваганне тэмпературы на 
працягу сутак не перавышала 7 °С. Тэмпературны рэжым быў на 3–5 °С вышэй за кліматычную 
норму. У другой палове зімы неаднаразова адзначаны завірухі і ападкі ў выглядзе мокрага снегу. 
Частыя адлігі на працягу зімовага перыяду 2021–2022 гг. не справакавалі заўчасны пачатак веге-
тацыі персіка, стан дрэў можна было ацаніць як добры і выдатны.

Важна адзначыць, што ўмовы надвор’я на працягу вегетацыйнага сезону 2021 г. таксама мелі 
шэраг асаблівасцяў, якія паўплывалі на дыферэнцыяцыю генератыўных пупышак персіка. Ня-
гле дзячы на тое, што на працягу сакавіка тэмпературны рэжым быў даволі блізкім да кліматыч-
най нормы, устойлівы пераход праз 0 °С у бок павышэння тэмпературы зафіксаваны на тыдзень 

зіма 2020–2021 гг.

зіма 2021–2022 гг.

Мал. 1. Тэмпературны рэжым у зімовыя перыяды 2020–2021 гг. і 2021–2022 гг.

пазней – толькі 24 сакавіка. У першай палове красавіка было адзначана 5 дзён з прымаразкамі на 
паверхні глебы да –3,5 °С. А 24 красавіка адзначана выпадзенне ападкаў у выглядзе снегу. Частыя 
прымаразкі і даволі моцнае пахаладанне ў другой палове красавіка стрымальна паўплывалі на 
пачатак вегетацыі культуры ў параўнанні з данымі шматгадовых назіранняў і абумовілі зрух 
часу наступлення асноўных феналагічных фаз усіх пладовых культур на больш позні тэрмін.

Першая палова мая па-ранейшаму характарызавалася даволі халодным надвор’ем, пераход 
сярэднясутачнай тэмпературы праз 10 °С у бок павышэння зафіксаваны толькі 10 мая – на дэка-
ду пазней пяпярэдніх назіранняў. Толькі бліжэй да канца месяца ўсталяваўся цёплы рэжым з тэм-
пературай на 1–3 °С вышэй за кліматычную норму. Гарачае і спякотнае надвор’е адзначана і на 
працягу чэрвеня, калі ўжо з сярэдзіны месяца сума эфектыўных тэмператур вышэй за +5 °С пе-
равысіла значэнні шматгадовых даных. Дадзены перыяд быў пераважна засушлівы – з дэфіцы-
там вільгаці 21–61 % ад дэкаднай нормы, за выключэннем некалькіх дзён, калі былі зафіксаваны 
навальніцы.

Пачынаючы з сярэдзіны лета па-ранейшаму пераважаў павышаны тэмпературны рэжым, але 
ў першых дэкадах ліпеня зафіксавана выпадзенне вялікай колькасці ападкаў. На працягу 9 дзён 
тэмпература паветра была вышэй за 30 °С, найбольш спякотны перыяд прыйшоўся на 11–17 ліпе-
ня з максімальнай тэмпературай +32,6 °С. Але частыя навальніцы спрыялі добраму ўвільгатнен-
ню глебы, што станоўча паўплывала на рост і развіццё дрэў (мал. 2).

Мал. 2. Кліматычныя ўмовы 2021 г. у час фарміравання зачаткаў кветак персіка

Кліматычныя ўмовы ў канцы лета былі больш набліжаныя да значэнняў шматгадовых на-
зіранняў. Устойлівы пераход праз +15 °С у бок паніжэння тэмпературы адзначаны 24 жніўня – на 
тыдзень раней у параўнанні з пяпярэднімі назіраннямі. Але ў верасні пераважная большасць 
дзён характарызавалася сярэднясутачнай тэмпературай на ўзроўні +9…+14 °С, а ў асобныя дні 
дасягала значэння +25 °С. Частае выпадзенне моцнага дажджу (195 % ад месячнай нормы) спры-
яла далейшаму працягу вегетацыі садовых культур. Першыя восеньскія прымаразкі зафіксава-
ны ў пачатку кастрычніка, але з другой паловы месяца зноў усталявалася надвор’е з перавагай 
сярэднясутачных тэмператур паветра на ўзроўні +6,2…+11,5 °C, што на 2–7 °C вышэй за кліма-
тычную норму. У канцы кастрычніка сума эфектыўных тэмператур вышэй за +5 °С ад пачатку 
вегетацыйнага перыяду склала 1917 °C, або 112 % ад узроўню шматгадовых назіранняў.

ВЫНІКІ ДАСЛЕДАВАННЯЎ І ІХ АБМЕРКАВАННЕ

Праведзены маніторынг стану дрэў персіка і атрыманыя даныя паказалі, што ў выніку кры-
тычных маразоў зімою 2020–2021 гг., якія галоўным чынам прыйшліся на перыяд вымушанага 
спакою ў лютым, у сорце Лойко былі выяўлены пашкоджанні як генератыўных пупышак, так і шкі- 
летных галін. Па 10-бальнай шкале падмярзанне зачаткаў кветак у пупышках склала 5 балаў –  

адзначаны пашкоджанні тычынкавых ніцей, песціка ў працэсе фарміравання, ложа завязі – пера-
важалі жоўтыя тканкі з пачырваненнем. Сорт праявіў даволі высокі ўзровень агульнай зімаўстой-
лівасці – пашкоджанні маразамі былі не больш чым за 3–4 балы. Адзначана невялікае падмяр-
занне аднагадовых парасткаў, невялікія па плошчы апёкі кары на шкілетных і паўшкілетных 
галінах – пераважная большасць тканак на зрэзе мела светла-рудую або зялёна-жоўтую афар-
боўку. Важна заўважыць, што ў персіка, у адрозненні ад іншых костачкавых культур, найбольш 
марозаўстойлівай тканкай на аднагадовых парастках з’яўляецца камбій у параўнанні з карой, 
асяродкам, драўнінай.

Халоднае надвор’е красавіка ў спалучэнні з моцным аслабленнем дрэў абумовіла больш по-
зні тэрмін пачатку асноўных феналагічных фаз. Раней праведзеныя даследаванні на другіх ко-
стачкавых культурах таксама паказалі, што для пачатку вегетацыі пасля суровай зімы неабход-
ная сума эфектыўных тэмператур вышэй за +5 °С (Σtэф.≥+5 ºС) значна больш, чым у звычайных 
умовах [17]. Распусканне лісця (BBCH 10) для сорту Лойко адзначана ў даволі позні тэрмін –  
17 красавіка пры Σtэф.≥+5 ºС = 40,9 °С. З прычыны моцнага пашкоджання генератыўнай сферы на 
большасці дрэў персіка цвіценне адсутнічала, толькі на асобных раслінах сорту зафіксаваны 
адзін кавыя кветкі ў перыяд 12–14 мая (BBCH 65), плоданашэння не было.

З другой паловы мая, калі сярэднясутачная тэмпература паветра ўсталявалася на ўзроўні 
+13…+15 °С, пачалося актыўнае развіццё дрэў персіка і 27–28 мая зафіксаваны пачатак росту ад-
нагадовых парасткаў пры Σtэф.≥+5 ºС = 255–266 °С. Згодна з данымі І. С. Ісаевай (1974), на пачатак 
дыферэнцыяцыі генератыўных пупышак уплывае шэраг кліматычных фактараў, але асабліва 
тэмпература і ападкі. Як правіла, дадзены працэс пачынаецца, калі тэмпература паветра дасягае 
+18…+20 °С [18]. Ва ўмовах 2021 г. з пачатку чэрвеня ўсталявалася спякотнае надвор’е з тэмпера-
турай нашмат вышэй за даныя шматгадовых назіранняў. Устойлівы пераход сярэднясутачнай 
тэмпературы праз 20 °С у бок павышэння адзначаны 18 чэрвеня, а ў канцы месяца Σtэф.≥+5 ºС да-
сягнула ўжо адзнакі 739 °С, што складае 110 % ад кліматычнай нормы. Аднак у першыя дзве 
дэкады па прычыне рэдкага выпадзення ападкаў склаўся дэфіцыт вільгаці, што аказала стрым-
ліваючы эфект на морфагенез генератыўных пупышак персіка.

Толькі ў канцы чэрвеня – пачатку ліпеня моцныя дажджы забяспечылі добрае ўвільгатненне 
глебы. Атрыманыя эксперыментальныя даныя сведчаць аб тым, што пачатак працэсу фарміра-
вання зачаткаў кветак на базальных пупышках прыросту бягучага года адзначаны ў перыяд 12–
14 ліпеня пры дасягненні сумы эфектыўных тэмператур вышэй за +5 °С узроўню 948–989 °С. На 
падоўжным разрэзе можна было ўбачыць утварэнне конуса нарастання ў выглядзе напаўсфе-
рычных грудкоў з іх наступным выцягваннем і пашырэннем у гарызантальнай плоскасці (этапы 
I–II). Важна адзначыць, што ў сезоне 2021 г. пачатак арганагенезу зачаткаў кветак папярэднічаў 
феналагічнай фазе заканчэння росту аднагадовых парасткаў і закладцы верхавінкавай пупышкі 
(BBCH 91), якія прыйшліся на 10 жніўня (мал. 3). 

Для далейшага развіцця генератыўнай пупышкі неабходна сярэднясутачная тэмпература 
ў дыяпазоне +15…+16 °С. Так як у ліпені працягваў захоўвацца тэмпературны рэжым на 2,4–
5,8 °С вышэй за кліматычную норму, то на працягу большай часткі летняга перыяду этап арга-
нагенезу кветкі не змяняўся. Толькі з надыходам пахаладання ў другой палове жніўня быў зафік-
саваны працяг працэсу дыферэнцыяцыі. 25–26 жніўня на пупышках у ніжняй частцы парастка 
адзначана з’яўленне зачаткаў кветак у выглядзе цыліндру (III этап), на падоўжных разрэзах так-
сама можна было заўважыць пачатак нахілення ўнутр выступаў – зачаткаў будучых падвяночка 
і падвяночкавага лістка – IV этап арганагенезу кветкі. На пупышках у сярэдняй частцы прыра-
сту адзначана некаторае адставанне ад базальных пупышак – у пераважнай большасці зафікса-
ваны I–II этапы дыферэнцыяцыі.

З улікам асаблівасцей кліматычных умоў 2021 г. пачатак лістападу (BBCH 93) для сорту 
Лойко зафіксаваны 5 кастрычніка, аднак наступны перыяд павышэння сярэдняй тэмпературы 
паветра да +6,2…+11,5 °C паспрыяў расцягванню дадзенай феналагічнай фазы. Канец лістапа- 
ду назіралі толькі 18–19 кастрычніка, працягласць вегетацыйнага перыяду сорту Лойко склала  
185 дзён. 

Як ужо было адзначана вышэй, на дынаміку працэсу дыферэнцыяцыі генератыўных пупы-
шак непасрэдны ўплыў аказвае спалучэнне фактараў тэмпературы і ападкаў. Нават пры павыша-
ным узроўні цеплазабяспечанасці ў выпадку дэфіцыту вільгаці развіццё зачаткаў кветак запа-
вольваецца. Так, працягласць змяненняў ад III да V этапу арганагенезу склала больш за месяц. 
Выразнае павелічэнне падвяночкавых лісткоў і падвяночка, а таксама закладку будучых пялёст-
каў можна было заўважыць толькі пачынаючы з 22–24 верасня пасля моцных дажджоў. Далей 
працэс дыферэнцыяцыі праходзіў значна хутчэй. Ужо на пачатку кастрычніка на базальных 
пупышках сёлетняга прыросту заўважныя зачаткі будучага песціка – на дне падвяночка пачынае 
фарміравацца і расці грудок (VI этап). У верхняй частцы прыросту ў гэты перыяд ступень раз-
віцця кветкі адпавядала V этапу.

Далейшыя лабараторныя даследаванні паказалі, што на пачатку лістапада ўжо можна было 
зафіксаваць працэс фарміравання слупка песціка і падоўжанай поласці, у якой пазней будзе раз-
вівацца семязавязь. Аднак назіранні ў канцы лістапада паказалі, што ў большасці генератыўных 
пупышак зачатак песціка быў ужо моцна павялічаны і пачаўся працэс яго дыферэнцыяцыі на 
рыльца і слупок – этап VII b. Прычым важна адзначыць, што адрозненні ў ступені арганагенезу 
паміж пупышкамі з ніжняй і верхняй частак прыросту практычна адсутнічалі (мал. 4).

З пачаткам зімы пасля ўстойлівага пераходу тэмпературы паветра праз 0 °С у бок зніжэння 
працэс развіцця зачаткаў кветкі практычна прыпыніўся. Як паказалі лабараторныя даследаванні, 
па-ранейшаму ў генератыўных пупышках захоўвалася ступень дыферэнцыяцыі на этапе VII b 

Мал. 3. Працэс фарміравання частак кветкі персіка на базальных пупышках прыросту бягучага года  
ў перыяд сакавік 2021 г. – люты 2022 г.

амаль да сярэдзіны студзеня 2022 г. Аднак частыя адлігі з максімальнай тэмпературай паветра 
ў асобныя дні да +4,8…+5,2 °С спрыялі далейшаму працяканню працэсу арганагенезу ва ўсіх кос-
тачкавых культурах. 

Далейшыя назіранні паказалі, што ў другой палове зімы пасля шматлікіх адліг па стане на 
сярэдзіну лютага працэс развіцця зачаткаў у генератыўных пупышках дасягнуў VIII этапу.  
У поласці падвяночкавага лісточка вышэй за дно падвяночка адзначана фарміраванне семязавязі 
і рост тычынкавых ніцей з пыльнікамі характэрнай формы (мал. 5).

Атрыманыя даныя дазваляюць меркаваць, што ва ўмовах зімы без значных халадовых стрэ-
саў працэс арганагенезу зачаткаў кветак персіка да пачатку вегетацыі знаходзіцца на завяршаль-
ным этапе і фактычна сведчыць аб гатоўнасці культуры да цвіцення пры ўстанаўленні спрыяль-
ных умоў надвор’я.

ВЫНІКІ

Пасля суровай зімы ў выніку пашкоджання генератыўных пупышак і шкілетных галін з улі-
кам вясновага пахаладання пачатак вегетацыі сорту персіка Лойка зафіксаваны толькі 17 краса-
віка пры Σtэф.≥+5 ºС = 40,9 °С. У такіх умовах першыя этапы арганагенезу зачаткаў кветкі адзначаны 
12–14 ліпеня пры дасягненні сумы эфектыўных тэмператур вышэй за +5 °С узроўню 948–989 °С 
яшчэ да заканчэння росту аднагадовых парасткаў і закладкі верхавінкавай пупышкі. Працэс 
дыферэнцыяцыі пачынаўся з базальных пупышках прыросту бягучага года. 

Важны ўплыў на працяканне арганагенезу кветкі на працягу перыяду вегетацыі аказала спа-
лучэнне фактараў тэмпературы і ападкаў. У выпадку дэфіцыту вільгаці развіццё зачаткаў кветак 
запавольваецца, працягласць асобных этапаў арганагенезу можа складаць больш за месяц. 

Працягласць вегетацыйнага перыяду сорту Лойко ў 2021 г. склала 185 дзён. У канцы лістапа-
ду для большасці генератыўных пупышак характэрны добра адасоблены зачатак песціка з яго 
выразнай дыферэнцыяцыяй на рыльца і слупок – этап VII b. Адрозненні ў ступені арганагенезу 
паміж пупышкамі з ніжняй і верхняй частак прыросту персіка практычна адсутнічалі.

Частыя адлігі зімою 2021–2022 гг. спрыялі далейшаму працяканню працэсу арганагенезу. 
Лабараторныя назіранні паказалі, што ў сярэдзіне лютага 2022 г. развіццё зачаткаў кветкі ў гене-
ратыўных пупышках дасягнула VIII этапу – у поласці падвяночкавага лісточка зафіксаваны 
фарміраванне семязавязі і рост тычынкавых ніцей з пыльнікамі характэрнай формы.

Мал. 4. Арганагенез зачаткаў кветак персіка  
на пупышках з розных частак прыросту  

бягучага года

Мал. 5. VIII этап арганагенезу зачаткаў 
кветак персіка па стане на сярэдзіну 

лютага 2022 г.

THE ANNUAL CYCLE OF DIFFERENTIATION OF THE RUDIMENTS  
OF PEACH FLOWERS AFTER THE SEVERE WINTER OF 2020-2021

V. V. VASEHA, V. A. MATSVEEU, M. M. BARYSENKA, K. A. CHARNAVOKAYA

Summary
The article sets the timeframe for the main phenological stages of peach, as well as the required amount of effective 

temperatures above +5 °C for their passing and growing season length based on the example of the variety of Belarusian 
selection Loiko. 

The terms of the beginning of an organogenesis of flower rudiments after a severe winter and damage of generative buds, 
skeletal branches are outlined. The peculiarities of the differentiation process during the growing season and the required 
amounts of effective temperatures for each stage of flower organogenesis in the central zone of Belarus are presented.

The data obtained show that in late November the process of differentiation in most generative buds stops at stage VII b 
with a well-defined rudiment of the pistil and its clear differentiation into stigma and style. In the case of thawing during the 
winter, the process of organogenesis does not stop, and in February the development of flower buds in the generative buds 
reaches stage VIII with the formation of the ovary and the growth of stamens with anthers of characteristic shape.

Keywords: peach, winter-hardiness, phenology, organogenesis, generative buds, Belarus.
Поступила в редакцию 17.03.2022


